
له‌ گیاندانا ده‌گوڕڕێنم : بژی هه‌ر کورد و کوردستان
به‌ گولله‌ی دوژمنانی گه‌ل دڵیشم بێته‌ ڕاوه‌ستان

پشووی دواییم ده‌خوێنم بۆ گوڵ و گوڵزاری ئه‌م خاکه‌
له‌ سایه‌ی ئه‌م گوڵ و گوڵزاره‌یه‌ بوومه‌ هه‌زارده‌ستان

ده‌زانن زامی دیلی چه‌ند به‌ ئێش و چه‌ند به‌ ئازاره‌ !
ده‌بێ ڕابێین هه‌تا ئێمه‌ش ده‌گه‌ینه‌ ڕێزی سه‌ربه‌ستان

خه‌تای خۆمانه‌ تا ئێستا، که‌ هه‌ر وا کۆیله‌ و دیلین
ئه‌وانه‌ی شاد و ئازادن که‌مێ زووتر له‌ خه‌و هه‌ستان

نه‌تاندیوه‌ که‌ ڕووباری خوڕێن به‌ردی ده‌قه‌ڵشێنێ
وه‌هاش هه‌ر زۆر و زۆرداری ده‌سووتێنێ گڕی هه‌ستان

له‌ مه‌یدانی شه‌ڕانخێوی خه‌باتی قه‌ڕنی بیسته‌مدا
سه‌رم سووڕما که‌ ئه‌سپی سووکه‌سواری کوردی بۆ وه‌ستان

وه‌ڵامی دامه‌وه‌ پیرێکی ئازاده‌ی جیهاندیده‌ :
خه‌تای سواران نه‌بوو، پێش سواره‌کانمان قورس و ناوه‌ستان

هه‌تا که‌نگێ سیاچاڵی به‌سامی دوژمنی زاڵم
پڕاوپڕ بێ له‌ ڕۆڵه‌ی گه‌ل، جمه‌ی بێ وا له‌ ده‌س به‌ستان

هه‌تا که‌ی ئه‌شکی خوێنینی کچه‌ کوردی برا کوژراو
له‌ جێی باده‌ و له‌ به‌زمی دوژمنان بدرێته‌ ده‌س مه‌ستان

مه‌ترسن رۆڵه‌کانی قاره‌مانی گه‌ل له‌ گیانبازی
له‌ کۆڕی ئه‌م خه‌باته‌ بی وچانه‌ تاقه‌ یه‌ک هه‌ستان

سه‌هۆڵبه‌ندانی بیدادی ئه‌گه‌رچی تووش و دژواره‌
به‌ڵام لێم سووره‌ وه‌ک ڕۆژێ، به‌هار هه‌ر دێ له‌ دووی زستان

به‌ خه‌ڵکی عاله‌می سه‌لماندووه‌ تاریخی ئازادی
ده‌بێ زاڵم له‌به‌ر تیکۆشه‌ران به‌رداته‌وه‌ ده‌ستان 
